‘Sbardun i’r Meddwl’ gan Siôn Meredith.


Meddwl am.....weddïo.

Brawd a chwaer ydi Roat a Heang. Mae nhw’n blant gweddol ifanc ac yn treulio’r rhan fwyaf o’u hamser yn chwarae eu hoff gêm efo cardiau sydd â lluniau arnyn nhw.  Yr enillydd ydi’r sawl sy’n gorffen efo’r mwyaf o gardiau, ac fel brodyr a chwiorydd ledled y byd, dydyn nhw ddim bob amser yn cyd-dynnu. ‘Dwi ddim isio chwarae mwyach,’ meddai Heang. ‘Mi fydda i bob amser yn colli.’

Colli ac ennill fu hanes y teulu hwn yn slymiau Phnom Penh yn Cambodia. Mae nhw wedi colli eu tad yn ifanc, ac mae Sophul, eu mam, yn marw. 

Ond mae nhw hefyd wedi ennill ffrindiau newydd. Erbyn hyn mae na deulu newydd o’u cwmpas nhw: Sarim y nyrs sy’n ymweld bob wythnos; gŵr o’r enw Ee sy’n dod yno i wrando a chynghori; a Pouv sy’n gweddïo – pob un yn perthyn i fudiad lleol o’r enw ‘Gweision Tlodion Asia’, un o bartneriaid y mudiad Tearfund yn Cambodia.

Mae Sophul, y fam, yn un o’r 42 miliwn o bobl y byd sy’n byw efo HIV/AIDS. Mae’r frwydr yn erbyn AIDS, yn ôl Nelson Mandela, yn frwydr fwy na’r un yn erbyn apartheid hyd yn oed.

Un o’r milwyr yn y frwydr hon ydi Channah. Mae hi’n mynd i gartre Sophul bob wythnos yng nghwmni’r nyrs, ac yn mynd ar ei gliniau i helpu i sychu’r chwys oddi ar ei wyneb. Mae Channah’n wraig gref, siriol ac urddasol ac mae’n rhoi yn rhad o’i hamser i ymweld â phobl sy’n dioddef o AIDS ym mhrif ddinas Cambodia. 

Dydi’r gair ‘colli’ ddim yn rhan o eirfa Channah. Er ei bod hithau’n cario’r firws HIV, mae hi’n benderfynol o ennill ar bob cyfle i roi gobaith a chariad i rai eraill sydd â’r clefyd. ‘Mae arna i eisiau byw mor hir ag sy’n bosib er mwyn helpu’r holl bobl sy mewn cyflwr gwaeth na mi,’ meddai. 

Dydi’r rhan fwyaf ohonon ni ddim yn gallu helpu yn ymarferol, ond mi allwn ni roi arian i elusen i’w helpu nhw i ariannu’r gwaith. Mae Tearfund yn elusen Gristnogol, a mae na le i weddïo am oleuni’r efengyl i gyrraedd bywydau y pobl yma sy’n dioddef o salwch difrifol, a’r holl blant sy’n cael eu gadael yn amddifad ar ôl colli eu rhieni. Gallwn weddïo dros weithwyr fel Channah, dros y nyrsys a’r meddygon, dros y gweithwyr cymdeithasol a phawb sydd wrthi’n gweithio mewn sefyllfaoedd ddigon trist. Mae Duw’n gallu gweithio drwy weddïau ei bobl, 

Oes rhywun yn eich plith chi mewn trafferthion? Dylai weddïo. Oes rhywun yn hapus? Dylai ganu cân o fawl i Dduw. Oes rhywun yn sâl? Dylai ofyn i arweinwyr yr eglwys leol ddod i weddïo drosto a'i eneinio gydag olew ar ran yr Arglwydd. Os gwnân nhw weddïo a chredu yn nerth Duw bydd y claf yn cael ei iacháu. Bydd yr Arglwydd yn ei godi ar ei draed, ac os ydy e wedi pechu, bydd yn cael maddeuant. Felly cyffeswch eich pechodau i'ch gilydd a gweddïwch dros eich gilydd, er mwyn i chi gael eich iacháu. Mae gweddi daer rhywun sydd â pherthynas iawn gyda Duw yn beth grymus ac effeithiol. (Iago 5: 13-16) 

